
XX ғасыр басында алмасқан қоғамдық құрылыстар мен жiктелген екi 

дəуiрдiң шекарасында өмiр сүрiп, сол бiр аласапыран заманның шындығын 
əдебиет тiлiнде үлкен суреткерлiкпен бейнелеген қаламгердiң бiрi — 
Жүсiпбек Аймауытов. Ол қазақ халқының отаршылдық пен iшкi ауқатты 
топтың екi жақты езгiсiне қарсы тəуелсiздiк үшiн күрес идеясымен сусындап, 
əдеби шығармашылығын төңкерiс тұсында бастады да, оны 20-жылдары 
айрықша дамытып жетiлдiрдi. Ақын, драматург, прозашы, публицист, 
сыншы, аудармашы Жүсiпбек бұл кезде əдебиеттiң көптеген жанрларында 
өнiмдi жұмыс iстей жүрiп, осы жанрлардың ұлттық əдебиетiмiзде 
орнығуына, шеберлiк жағынан жетiлуiне аса зор еңбек сiңiрдi. Қоғамдық 
дамудың бағыт-бағдары мен заманның қайшылықты сипаты жайлы кең 
толғанып жазды. Сөйтiп, ол азаттық, бостандық ұраны астында туған жаңа 
əдебиеттiң көш бастаушыларының легiнде болды. 
Жүсiпбектiң өмiрiне қатысты деректер де көп сақталмаған. Қазiргi бiзге 

белгiлi мəлiметтер жазушының 1928 жылы  Смағұл Садуақасовтың 
сұрақтарына берген жауабынан алынып жүр. Смағұлдың кейбiр 
жазушылардың өмiрi мен шығармашылығы жайлы жинаған сауалнамасы 
М.Əуезовтiң мұрағатында сақталып, кейiн Жүсiпбек ақталғаннаи кейiн ғана 
жарық көрдi. Одан кейiнгi бiрқатар мəлiмет С.Мұқановтың «XX ғасырдағы 
қазақ əдебиетi» (1932) кiтабында келтiрiлген. Жазушы өмiрiне қатысты 
бұлардан басқа арқа сүйер деректер жоқтың қасы. Кейiнгi жылдары 
Жүсiпбек ақталғаннан кейiнгi жиналған мəлiметтер арасында да оның 
өмiрбаянын толықтыратын деректер көп емес. Жазушыны бiлетiн адамдар да, 
жақын туыстары да бүгiн аз қалған. Жас қалған балаларының белгiлi 
жайларға қосары шамалы. Дегенмен, бұрынғы мəлiметтер, соңғы деректер, 
мұрағат жаңалықтары, бiрен-саран жазушыны бiлетiн адамдардың 
естелiктерi негiзiнде қазiр Жүсiпбектiң өмiрi жайлы ұғым-түсiнiктiң өрiсi 
бiрсыпыра кеңейiп қалды. 

 
 
 
 
 
 
 
 

 


